
	క॥	
ఆతతమణిరుచిరనభ ము । ద్యోతింపఁగ నతులగతి రయోర్గతరుచి ను

ర్వీతల మద్రువఁగ నుల్కా । పాతం బనుకడఁకఁ దత్సభాసదు లులుకన్.

	క॥	
జా నఱి పశుపతి నుఱక వి । ధానమహారంభుఁ డైనదక్షుం డనున

జ్ఞానికి మునుకొని వచ్చున । మానం బన నమరసతివిమానము వచ్చెన్.

	వ॥	
వచ్చి ముఖమంటపోపకంఠంబున విమానావతరణంబు సేసినదాక్షాయణికిం జంద్ర

రేఖానేకవిద్యుల్లేఖానికరంబునుం బోలె శివగణికాసహస్రంబు పరివేష్టించి.

	సీ॥	
కనదపాంగాషలోకనదీప్తు లుత్ఫుల్లకమలపుప్పోపహారములుఁ గాఁగ

నలసదోదూయమానామోదనిశ్వాసపవనంబు లగరుధూపములు గాఁగ

మహనీయజాజ్వల్యమానభూషామలరత్నప్రభాతు లారతులుఁ గాఁగ

మణిమయమంజీరఝణఝణత్కారాదిరుతము లింపారుసంస్తుతులుఁ గాఁగ

నభవమూర్తి యైనయాగాధిపతి కర్చ । లిచ్చుకరణి వినుతు లెసక మెసఁగ

నెలమి జన్నసాల కేతెంచిరా సభా । సదులు కౌతుకమున సంభ్రమించి.

	వ॥	
ఇట్లు సనుదెంచుపరమేశ్వరుమహాదేవిం గని హరిపరమేష్ఠిపురందరాద్యఖిలసభా

సదు లాలోకనమాత్రఁ బ్రస్తుతించుచు మస్తకన్యస్తకరకమలముకుళు లగుచుండ

వచ్చి వినయంబున దక్షప్రదత్తమహాసనాసీనయై జగజ్జనకుం డైననిజజనకు

మహత్త్వవిభుత్వంబునకు మెచ్చుచు సురవరుల నెల్లను రావించి పరమేశ్వరు

రావింప భయస్థుండై నిజపుత్రి స్నేహంబున రావించె నని సంతోషించి సతీ

దేవి దక్షునకుఁ బ్రియసంభాషణభావంబున ని ట్లనియె.

	గీ॥	
హరిపితామహదివిజేశ్వరాదిదిగధి । పతుల సురమునిద్విజుల రాఁ బనిచి వరదు

నభవుఁ బరఁమేశు రావింప వైతి నీవు । దలఁచి పిలిచిన భక్తవత్సలుఁడు గాఁడె.

	వ॥	
అనినం బరమేశ్వరుం డనుపలుకు సహింపక దక్షుం డాక్షేపించి.

	శా॥	
ఈలక్ష్మీశ్వరుం డీజగజ్జనకుఁ డీయింద్రాదిదిక్పాలు లిం

దీలీలావతి యిమ్మునీశ్వరగణం బీవిప్రసంఘంబు వే

దాలంకారులు వీరిలోనికి విరుద్ధాచారకంకాలకా

పాలోగ్రాహీదటాజినాస్థిధరుఁ డాభస్మాంగి రా నర్హుఁడే.

"https://te.wikisource.org/w/index.php?title=పుట:కుమారసంభవము.pdf/30&oldid=332806" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 15 డిసెంబరు 2020న 22:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

